
Fangelsismálastofnun ríkisins og Barnarverndarstofa gera með sér svohljóðandi 

samkomulag  

um vistun fanga yngri en 18 ára. 

1. gr.


Stefnt er að því að fangar yngri en 18 ára verði að jafnaði vistaðir á meðferðarheimilum sem rekin eru samkvæmt ákvæðum laga um vernd barna og ungmenna þar sem fram fer sérhæfð meðferð, enda sé talið að það sé þeim fyrir bestu. 

2. gr. 


Þegar Fangelsismálastofnun berst dómur til fullnustu þar sem yngri dómþoli en 18 ára er dæmdur í óskilorðsbundið fangelsi skal Barnaverndarstofu þegar tilkynnt um það. Barnaverndarstofa skal kanna hvort hún telji mögulegt að dómþoli afpláni refsingu sína á meðferðarheimili á vegum Barnaverndarstofu, enda liggi að jafnaði fyrir vilji dómþola til slíkrar afplánunar. Komi slík vistun til greina skal Barnaverndarstofa afla afstöðu viðkomandi barnaverndarnefndar til málsins. 


Sama málsmeðferð skal viðhöfð þegar um er að ræða ungmenni sem úrskurðað hefur verið í gæsluvarðhald. Slík vistun skal framkvæmd í samráði við rannsóknaraðila máls.

3. gr. 


Barnaverndarstofa ákveður á hvaða meðferðarheimili ungir fangar eru vistaðir hverju sinni og metur meðal annars hvort ástæða er til að viðkomandi fari í greiningar- og/eða meðferðarvistun á meðferðarstöð ríkisins fyrir unglinga, Stuðla. Um vistun ungra fanga á meðferðarheimili gilda almennt þær verklagsreglur sem almennt gilda um vistun barna á meðferðarheimilum undir yfirumsjón Barnaverndarstofu, t.d. um vistunarsamning. Einnig gilda þær sérreglur sem Fangelsismálastofnun setur í samræmi við samkomulag þetta. 

4. gr.


Áður en fangi er fluttur á meðferðarheimili til afplánunar skal að jafnaði liggja fyrir skriflegur samingur við hann og forsjáraðila hans um vistun í meðferð í að minnsta kosti 6 mánuði óháð lengd refsitímans eða úrskurður barnaverndarnefndar. 

Ávallt skal skýra fyrir fanga hvað felst í því að vera í meðferð og hvaða lagareglur gilda um meðferðina. Auk þess skal tekið fram að ef fangi brýtur skilyrði sem honum eru sett eða reglur heimilis, svo sem ef hann strýkur eða reynir að strjúka, þá muni hann að jafnaði verða fluttur tafarlaust í fangelsi til áframhaldandi afplánunar. Sama gildir þegar dómþoli er á meðferðarheimilinu þegar dómur kemur til fullnustu og afplánun fer þar fram. 


Þegar fangi er fluttur á ný í fangelsi til áframhaldandi afplánunar vegna brota á reglum meðferðarheimilis getur forstöðumaður fangelsisins ákvarðað honum agaviðurlög í samræmi við lög um fangelsi og fangavist. 

5. gr.


Barnaverndarstofa skuldbindur sig til að bjóða þeim föngum sem verða 18 ára á tímabilinu vistun út refsitímann ef refsitíminn er ekki liðinn við það tímamark og eftirstöðvar eru ekki lengri en 6 mánuðir.

6. gr. 


Um meðferð fanga og þjónustu við þá gilda að öðru leyti allar almennar reglur um vistun barna á meðferðarheimilum, samkvæmt lögum um vernd barna og ungmenna, reglugerðum og reglum settum samkvæmt þeim. Ágreiningur sem upp kann að koma um inntak meðferðar eða aðra slíka þætti meðan vistun varir, svo sem um samskipti við nákomna, réttindi og agaviðurlög fer samkvæmt lögum um vernd barna og ungmenna. 

7. gr. 


Fangelsismálastofnun sér um flutninga á föngum séu þeir í tenglsum við fullnustu á dómi þeirra og ef fangi þarf að mæta hjá lögreglu eða dómstólum. 

8. gr. 


Meðferðarstofnun skal tafarlaust tilkynna Fangelsismálastofnun um strok fanga eða tilraunir til stroks, svo og öll alvarleg agabrot sem upp kunna að koma meðan á meðferð stendur. Sama gildir ef fangi er fluttur á sjúkrahús til dvalar þar. 


Fangi skal ekki yfirgefa meðferðarheimili án fylgdar starfsmanns án fyrirfram samþykkis Fangelsismálastofnunar. 

9. gr.


Samkomulag þetta byggir á 1.mgr. 11. gr. laga um fangelsi og fangavist nr. 48/1988 og 3. gr. laga um vernd barna og ungmenna nr. 58/1992, sbr. l. nr. 22/1995, sbr. og 51. gr. sömu laga. 


Samkomulagið öðlast þegar gildir og er gagnkvæmur uppsagnarfrestur 6 mánuðir. 

Reykjavík, 5. nóvember 1999 

F. h. Fangelsismálastofnunar ríkisins                              F. h. Barnaverndarstofu

                Guðgeir Eyjólfsson (sign.)                                   Bragi Guðbrandsson (sign.)

